
- «Comme l'anima? ma se no m'inganno

»L'é pochi giorni che l'ho confessâ».

- «Ma l'é chi appunto dove sta o malanno,

»Perchè d'allôa n'ho ciû posciûo quetâ»;

- «Ma se l'ho dïto che sciä l[']é sempre a stessa!

»Cöse gh'ælo?» -«Mi ho puïa d'ëse ûnn'ossessa!»

- «Un'ossessa! eh via ben... per baccolegno

»Ma cöse diascoa sciä se mette in chêu?»

- «Perchè me o sento» - «sciä n'ha a testa a segno»

- «O l[']é o Diao che o me tenta ciû che o pêu!»

- «Tentazion, dixe o Paddre, a quell'etæ?

»Sciä me scûse, ma mi no me o creddiæ

»Ma sentimmo pe so soddisfrazion

»(Zà ritegno che a segge debolessa)

»In che moddo sciä l'ha sta tentazion?

»Forse a carne? l'orgoglio?» - «Unn-a stranessa»

- «Stranessa cöse?» - «Nô savie[i]vo dî»

- «Se sciä no parla mi no so capî.

- «Mi sento de parolle in tanto in tanto

»Che a l'é röba da fâ addrissâ i cavelli,

»De giastemme da mette a perde ûn santo,

»Di sguarroïn, ma sciä sa... proprio de quelli...

»Che mi son, posso dî, ciû che segûa

»Che o l[']é o Diao che o me tenta, e o me tortûa».

